
Dr Veri

Dr Veri isch e-n-alte Chuiz.
Er hed e stachlig graije Schnuiz,
am griäne Hued es Edelwiiß
und ebbe nu es Tannegriis.
As Haste-n-und as Renne
will är sich nimme gwenne.

Als hibsche Burschd und starche Ma
hätt är es Meitschi chenne ha

mid choleschwarze Ruibili,
nur isch er z'wenig flingge gsi.

Er hed und hed si bsunne,
due isch um äs ertrunne.

Etz luegd er gwehndlich volle Rueh
im Laif und Gang vom Labe zue.

Verchlipftd so wenig, wiä sii Hund,
wen ebbis Fremds i d'Neechi chund.
Er will das gar nid wisse,
si hend e z'mängisch bschisse.

Er weiß, wiä s'Wätter more-n-isch
und gsehd im Bächli unne d'Fisch,
hed Ziit e Molch, e Chäfer z'gseh,
es Vogelnäschd, es ängstlichs Reh,

gheerd Wind und Wälle ruische,

wett mid keim Ratsherr mische.

J. v. M.

